
3

Con meno sûggezion e ciù caladda

Ripete a zoventù quelle demôe,

Che a veddeiva un pö avanti in mezo a-a radda:

E là veddeivi regattâ canoe,

Atre per ûña, atre per ûn’atra stradda,

A træ a træ, a quattro a quatto, a dôe a dôe;

E chì veddeivi, dove ô mâ ô l’ëa vêuo

Figgiêu, figge e garzoîn sfidâse a-ô nêuo.


4

Tanti ciù bûlli montan in sciä Pinta

Pe contraffâ d’Oieda a passeggiata,

E atri de trapellâ façendo finta

In sciö côpresso vêuan burlâ Zapata;

Chi scûggia in mâ davveî, chi pe uña spinta

Do compagno fa a mæxima cascata,

Chi da-ô legno se bolla a posta in mâ,

E ô ven sciù a galla pe tornâ a montâ.


5

Ma l’ëa a scena ciù poetica do mondo

Vedde mesciâ spedio brasse e gambette

E fâ ô matto pe l’ægua e ô vagabondo

Çentanæa de figgioîn e de figgette,

O bollâse spedii e a mûggi a-ô fondo

Pe piggiâ scigoelin e campanette,

Che pe veddine e gare, i scersci[sic] e i bolli

A posta ghe cacciavan i Spagnolli.


6

Comme quando cacciæ ùn, boccon de pan

In mezo a-i ægue limpide e tranquille,

Veddeî che côran avidi e se dan

Pe piggiâselo i pesci a çento, a mille;

A impossessâse a strêuppe coscì van

Sott’ægua avidi e asbriæ i figgiêu di Antille

Do sciguelin, do sûnaggin, da balla,

Che i vinçitoî portan in bocca a galla.

